
Debat merupakan salah satu medium untuk pelajar menguasai pertuturan bahasa 

Arab. Walau bagaimanapun, dalam kalangan pelajar universiti awam yang menyertai 

aktiviti ini terdapat perbezaan dari segi penguasaan mereka terhadap kemahiran 

pertuturan bahasa Arab. Dalam hal ini, para sarjana mendapati bahawa perbezaan 

individu pelajar mempengaruhi penguasaan mereka di dalam pertuturan. Justeru, 

kajian ini adalah untuk mengenal pasti perbezaan individu pendebat yang terdiri 

daripada konstruk kepercayaan, gaya afektif dan faktor kendiri yang mempengaruhi 

penguasaan pertuturan pendebat. Kajian kualitatif yang menggunakan pendekatan 

temubual kumpulan berfokus ini melibatkan responden seramai lapan (8) orang 

pendebat universiti; empat (4) orang dari UIAM dan (4) orang lagi dari UPM. Data 

temubual yang dirakam kemudiannya dianalisis berdasarkan tiga konstruk perbezaan 

individu daripada taksonomi Ellis (1994); iaitu kepercayaan, gaya afektif dan faktor 

kendiri. Kajian ini mendapati perbezaan individu pendebat berhubung konstruk 

kepercayaan yang mempengaruhi pertuturan mereka adalah kepercayaan mereka 

terhadap objektif perdebatan, tahap perdebatan dan juga isi kandungan dalam 

perdebatan tersebut. Bagi gaya afektif, ia melibatkan gangguan emosi, kesan emosi 

dan cara mengatasi gangguan itu. Manakala perbezaan individu yang berkait dengan 

faktor kendiri pendebat pula ialah motivasi dan gaya pembelajaran. Hasil kajian ini 

menunjukkan bahawa konstruk kepercayaan yang mempengaruhi pendebat dalam 

penguasaan bahasa Arab mereka amat berkait dengan aktiviti debat itu sendiri. Akan 

tetapi, bagi konstruk gaya afektif dan faktor kendiri, ia bukan hanya melibatkan 

perdebatan semata-mata, malah turut berkait dengan pembelajaran mereka terhadap 

bahasa Arab. Ini bermakna, perdebatan dan pembelajaran merupakan elemen yang 

membentuk perbezaan individu pendebat untuk mencapai tahap penguasaan 

pertuturan bahasa Arab yang baik di dalam perdebatan. Namun, secara umumnya 

kajian ini menunjukkan bahawa perbezaan individu lebih tertumpu ke arah mencapai 

kecemerlangan dalam aktiviti perdebatan.  

Abstract of thesis presented to the Senate of Universiti Putra Malaysia in fulfillment 

of the requirement for the degree of Master of Art 

 

 

THE IMPACT OF INDIVIDUAL DIFFERENCES IN MASTERING ARABIC 

LANGUAGE AMONG DEBATERS IN PUBLIC UNIVERSITIES IN 

MALAYSIA 

 

 

By 

 

HAMZAH BIN OMAR 

 

May 2015 

 

 

Chairman :  Muhd Zulkifli Bin Ismail, PhD 

Faculty :  Modern Languages and Communication 

 

 

Debate is one of the medium to empower students in Arabic language. However, the 

level of Arabic language skill among the public universities students who involved in 

this debate activity is different. In this case, scholars found that the difference is 

coming from the students themselves in dominate the language. Thereby, this study 

is to identify the individual differences in belief, effective style, and self-factor that 

influenced them in mastering their skill of speech. One of the qualitative methods 

that have been used in this research is focus group that consists of eight respondents 

(8) they are debaters for university level; four (4) from UIAM and (4) from UPM. 

The recorded data then be analyzed according to three individual differences 

constructs based on taxonomy Ellis (1994); those are belief, effective style and self-

factor. This study found that the debate objective, phase and content are influencing 

the individual differences in belief between the debaters. Meanwhile, emotional 

disturbance, impacts, and surpass are related to effective style. Lastly, self-factor is 

related to motivation and learning style. The outcome of this research shows the 

activity of the debate really connected with the confidence of the debaters. However, 

in effective style and self-factor, it just not relate to the debate only, but also toward 

the learning of the Arabic language. Means that, the elements make the debaters 

different in mastering the Arabic debate are debating and learning elements. In 

general, it indicates the individual differences more focus on the excellences in the 

debate activities. 

1 

 

BAB SATU 

 

 

PENDAHULUAN 

 

 

1.1 Pengenalan 

 

Manusia adalah makhluk Allah yang diberikan pancaindera dan akal untuk mengurus 

bumi sesuai dengan tujuan asal ia dicipta oleh Allah. Pancaindera dan akal ini 

digunakan sebagai medium untuk manusia berkomunikasi. 

 

Komunikasi terdiri dari empat elemen yang utama iaitu pendengaran, percakapan, 

bacaan dan penulisan. Setiap elemen komunikasi manusia adalah penting dalam 

kehidupan manusia. Kemahiran bertutur adalah salah satu elemen komunikasi bagi 

manusia. Ia digunakan secara meluas dalam setiap aspek kehidupan (Mohd.Zaki, 

2009). 

 

Justeru, kemahiran ini juga memerlukan tahap penguasaan bahasa yang tinggi dalam 

kalangan penutur supaya mesej yang disampaikan jelas untuk memenuhi keperluan 

dan kehendak seseorang (Ab. Halim, 2009). 

 

Penguasaan kemahiran pertuturan memerlukan perancangan yang rapi untuk tujuan 

meningkatkan kemahiran bahasa seseorang (Zamri, Mohamed Amin, & Nik Mohd 

Rahimi, 2010). Perancangan ini lahir dari sifat penutur itu sendiri yang dikenali 

sebagai perbezaan individu (PI) (Ellis, 1994). 

 

Setiap orang yang mempelajari bahasa mempunyai PI mereka yang tersendiri dalam 

mencapai objektif pembelajaran bahasa. PI setiap pelajar adalah berbeza antara satu 

sama yang lain. (Young, Doane, & Garrison, 2006). 

 

Perbezaan ini terbentuk dari tiga elemen dalam diri penutur, iaitu kepercayaan 

mereka terhadap bahasa sasaran, gaya afektif yang mempengaruhi mereka dan faktor 

kendiri yang membentuk pencapaian mereka dalam berbahasa (Ellis, 1994). 

 

PI yang baik dan sesuai dapat mempengaruhi tahap penguasaan pelajar dalam 

pertuturan bahasa sasaran. 

 

 

1.2   Pernyataan masalah 

 

Kebelakangan ini banyak rungutan dari pelbagai pihak mengenai kelemahan para 

graduan universiti dalam kemahiran berbahasa. Antara kemahiran yang difokuskan 

ialah kemahiran komunikasi bahasa Arab (Che Radiah, 2009). Dapatan dari sebuah 

kajian mendapati tahap penguasaan bahasa Arab ketika berkomunikasi dalam 

kalangan pelajar universiti masih lemah (Ab. Halim, 2009). 

Pelbagai inisiatif yang telah dilakukan oleh pelajar untuk meningkatkan penguasaan 

pertuturan mereka. Kajian mendapati bahawa sebahagian pelajar yang mempelajari  

 

bahasa Arab telah mengikuti aktiviti debat untuk meningkatkan penguasaan 

pertuturan bahasa Arab mereka (Sueraya, Ismail, Arifin, Ismaiel, 2010). 

 

Walau bagaimanapun, wujud perbezaan antara pelajar yang boleh menguasai 

pertuturan bahasa Arab dengan pelajar yang tidak boleh menguasai bahasa Arab 

dengan baik walaupun mengikuti aktiviti yang sama. 

 

Pemerhatian awal pengkaji dalam kelas intensif debat bahasa Arab mingguan anjuran 

Kelab Debat Bahasa Arab Universiti Islam Antarabangsa Malaysia (UIAM) 

mendapati sebahagian pelajar mampu bertutur dan menyampaikan hujah di dalam 

bahasa Arab dengan baik manakala sebahagian mereka hanya mampu 

menyampaikan hujah dengan bantuan teks yang disediakan oleh jurulatih debat. 

 

Masalah yang sama juga berlaku di Universiti Putra Malaysia (UPM). Walaupun 

menjalani latihan intensif secara berkala setiap minggu, sebahagian pendebat hanya 

mampu menghafal teks debat dari penyelia debat sebelum perdebatan bermula. 

Sepatutnya, aktiviti debat mampu menjana minda pelajar sekaligus meningkatkan 

penguasaan pertuturan pelajar di dalam bahasa Arab (Sueraya, 2012). 

 

Antara faktor masalah ini berlaku kerana keadaan pelajar yang kurang menggunakan 

kawalan kepercayaan pembelajaran (control of learning beliefs) di dalam membentuk 

penguasaan dalam pertuturan bahasa Arab. Selain itu, pelajar juga bergantung 

sepenuhnya kepada faktor luaran seperti pensyarah dan nasib (Ghazali, Nik Mohd 

Rahimi, Parilah, Wan Haslina, & Ahmed Thalal, 2011). 

 

Kurangnya persediaan pelajar dari segi emosi juga menyebabkan mereka gagal 

berkomunikasi di hadapan audien (Yahya & Muhammad Shahabudin, 2008). Kajian 

para sarjana turut menunjukkan bahawa faktor motivasi dan gaya pembelajaran 

mempengaruhi kecemerlangan pelajar dalam pembelajaran bahasa asing (Siti Saniah 

& Sharala, 2012; Marzalina, 2004). 

 

Dalam hal ini, sarjana merumuskan faktor-faktor tersebut sebagai perbezaan individu 

(PI) pelajar yang mempengaruhi tahap penguasaan mereka dalam pembelajaran 

bahasa (Ellis, 1994; Kamarul Shukri, 2009). Ia merupakan elemen penting untuk 

dikenal pasti bagi mengatasi masalah kelemahan mereka dalam penguasaan bahasa. 

 

Oleh itu, kajian yang mengkaji pengaruh perbezaan individu (PI) pendebat IPTA 

dalam penguasaan pertuturan bahasa Arab perlu dijalankan supaya elemen PI mereka 

dalam aspek kepercayaan, gaya afektif dan faktor kendiri mereka untuk menguasai 

pertuturan bahasa Arab dapat dikenalpasti dan dimanfaatkan oleh pendebat yang lain. 

1.3   Persoalan Kajian 

 

Berdasarkan kepada permasalahan di atas, timbul beberapa persoalan yang dapat 

dilihat seperti berikut: 

 

1) Apakah kepercayaan pendebat bahasa Arab terhadap pertuturan bahasa Arab 

dalam perdebatan bahasa Arab?  

 

2) Bagaimanakah gaya afektif yang mempengaruhi penguasaan pertuturan 

pendebat bahasa Arab?  

 

3) Bagaimanakah faktor kendiri mempengaruhi penguasaan pertuturan 

pendebat?  

 

 

1.4   Objektif Kajian  

 

Bagi menjawab persoalan-persoalan berikut, tiga (3) objektif kajian ini disenaraikan 

seperti berikut: 

 

1) Mengenal pasti kepercayaan pendebat terhadap pertuturan bahasa Arab di 

dalam perdebatan.  

 

2) Menjelaskan gaya afektif yang mempengaruhi penguasaan pertuturan 

pendebat.  

 

3) Menganalisis faktor kendiri yang mempengaruhi penguasaan pertuturan 

pendebat. 

 

 

1.5   Kepentingan Kajian  

 

Kajian berkenaan perbezaan individu (PI) pelajar bahasa Arab adalah sesuatu yang 

baru dan kajian yang mengkaji PI pelajar dalam kalangan pendebat masih kecil dan 

kurang dijalankan. 

 

Oleh itu, kajian ini diharap menjadi tambahan kepada kajian yang sedia ada di dalam 

perdebatan bahasa Arab. 

 

Selain itu, kajian ini juga diharap dapat membantu kumpulan-kumpulan yang 

berikut: 

 

1) Kumpulan pendebat: Kajian ini juga penting bagi pelajar yang terlibat di 

dalam aktiviti perdebatan untuk mengetahui PI yang mempengaruhi 

penguasaan pendebat yang menguasai pertuturan bahasa Arab dengan 

baik yang terlibat di dalam pertandingan debat peringkat samada 

peringkat universiti, nasional dan antarabangsa. Dengan cara ini, 

kumpulan pendebat dapat mengetahui persediaan yang perlu mereka 

lakukan sebelum memasuki gelanggang perdebatan.  

 

2) Kumpulan pengajar debat: Kajian ini dapat memberi inspirasi kumpulan 

pengajar debat untuk membantu para pendebat meningkatkan penguasaan 

pertuturan mereka dalam perdebatan disamping mendorong mereka 

memberi motivasi dan galakan yang cukup kepada pendebat terutama 

pendebat yang kurang baik dalam pertuturan bahasa Arab. 

 

3) Kumpulan pengkaji yang lain: kajian perbezaan individu (PI) yang 

berbentuk kualitatif jarang dilakukan oleh para sarjana tempatan. 

Tambahan pula, kajian yang menggunakan kaedah temubual kumpulan 

berfokus ke atas pendebat adalah amat sedikit. Kajian ini juga dapat 

melahirkan kepelbagaian dapatan berkenaan pemerolehan dan 

pembelajaran bahasa seperti yang disarankan oleh Krashen (1981).  

 

Kajian ini juga dapat memberikan perlbagai manfaat kepada individu yang terlibat 

dalam perdebatan dan menambah kajian bahasa Arab yang sedia ada bagi memenuhi 

keperluan masyarakat terhadap kajian yang memberi fokus kepada aspek pertuturan 

dan perbezaan individu (PI). 

 

 

1.6   Batasan Kajian 

 

Bagi memastikan kajian ini tidak terkeluar dari landasan yang ditetapkan, beberapa 

batasan telah dibuat oleh pengkaji: 

 

1) Kajian ini adalah untuk mengaplikasi PI yang digaris oleh Ellis (1994) di 

dalam taksonomi beliau. Ia merangkumi elemen kepercayaan pendebat 

mengenai perdebatan, gaya afektif mereka dan faktor kendiri – motivasi 

dan gaya pembelajaran- yang mendorong pendebat melibatkan diri dalam 

perdebatan dan mempengaruhi penguasaan mereka dalam pertuturan.  

 

2) Responden kajian ini merupakan pendebat- pendebat bahasa Arab dari 

UIAM dan UPM yang pernah mewakili universiti di dalam pertandingan 

samada peringkat nasional atau internasional sahaja. Pendebat-pendebat 

ini dipilih oleh pelatih-pelatih debat berdasarkan kepada tahap 

penguasaan pertuturan mereka dalam bahasa Arab dan kerelaan mereka 

untuk ditemubual oleh pengkaji. Mereka juga adalah pelajar sarjana muda 

dan bukan pelajar diploma, sarjana atau Phd.  

 

3) Tempoh pengumpulan data adalah dari bulan April 2013 sehingga bulan 

Jun 2013.  

4) Kajian ini dilakukan di dua buah universiti yang berbeza latar belakang 

untuk melihat perbezaan individu yang berlainan yang mendorong 

penguasaan bahasa Arab.  

 

5) Data yang dianalisis ini hanya melibatkan PI pendebat-pendebat yang 

terlibat secara langsung dalam arena perdebatan bahasa Arab dari kedua-

dua buah universiti yang telah disebutkan.  

 

Batasan ini dibuat supaya kajian ini dilakukan mengikut objektif yang telah 

digariskan oleh pengkaji dan memberi gambaran awal tujuan kajian ini dijalankan.  

 

 

1.7   Definisi Operasional 

 

Di sini disertakan beberapa definisi operasional untuk beberapa terminologi yang 

digunakan dalam kajian ini: 

 

1) Perbezaan Individu: Perbezaan individu di dalam kajian ini adalah merujuk 

kepada variasi sifat pendebat bahasa Arab yang pernah menyertai 

pertandingan samada peringkat kebangsaan atau antarabangsa yang terdiri 

dari kepercayaan, gaya afektif dan faktor kendiri yang mempengaruhi 

penguasaan pertuturan bahasa Arab mereka.  

 

2) Kepercayaan: Dalam konteks kajian ini, pemahaman pendebat berkenaan 

pertuturan dalam perdebatan bahasa Arab dan tahap yang perlu dikuasai oleh 

pendebat yang cemerlang dalam bahasa Arab akan dikaji untuk mencapai 

objektif kajian ini.  

 

3) Gaya Afektif: Gaya afektif yang dikaji dalam kajian ini adalah berkenaan 

dengan emosi. Jenis gangguan emosi, faktor yang mempengaruhi gangguan 

emosi, kesan gangguan emosi dan cara mengatasi gangguan emosi.  

 

4) Faktor kendiri: Definisi bagi faktor kendiri yang dikaji dalam kajian ini 

adalah faktor dalaman yang mempengaruhi kecemerlangan pendebat yang 

terdiri daripada motivasi dan gaya pembelajaran:  

 

a) Motivasi: Ia terbahagi kepada dua bahagian iaitu motivasi luaran dan 

dalaman. Dalam kajian ini, pengkaji mengkaji motivasi yang memberi 

pendorong kepada pendebat untuk menguasai perdebatan bahasa 

Arab.  

 

b) Gaya pembelajaran: Ia merujuk kepada gaya pembelajaran yang 

digunakan pelajar untuk mengatasi masalah penguasaan bahasa dalam 

perdebatan.  

 

Perdebatan: Debat boleh didefinisikan sebagai kaedah formal yang digunakan untuk 

berkomunikasi (Debating SA Incorparated., 2008). Dalam kajian ini, debat bahasa 

Arab adalah fokus utama yang akan dikaji untuk mencapai objektif kajian. Individu 

yang terlibat secara langsung dalam perdebatan pula dikenali sebagai pendebat. 

 

 

1.8   Kesimpulan 

 

Dalam bab ini, pengkaji menerangkan masalah yang berlaku yang memerlukan 

kepada kajian untuk menyelesaikannya. Selain itu, persoalan kajian dan dan objektif 

kajian untuk menerangkan perkara yang dikaji oleh pengkaji dijelaskan sebagai 

tujuan utama kajian ini dijalankan. 

 

Kepentingan kajian ini secara kolektif membantu pendebat, jurulatih dan penggunaan 

metodologi yang pelbagai dalam kajian perbezaan individu. Batasan kajian pula 

sebagai fokus utama kajian dan membataskan kajian kepada perkara yang dikaji 

sahaja. Manakala definisi operasional memberikan definisi istilah yang diguna pakai 

dalam kajian ini.  

 

Pendahuluan ini diharap dapat memberikan gambaran umum berkenaan kajian yang 

dijalankan oleh pengkaji. 

